
एक गाँव में दो दोस्त घनश्याम और ओम रहते थे। घनश्याम बहुत पूजा-पाठ
करता था और भगवान को बहुत मानता था, जबकि ओम अपने काम पर ध्यान देता
था। एक बार दोनों ने मिलकर एक बीघा खेत खरीदा और सोचा कि मिलकर खेती
करेंगे। जो फ़सल तैयार होगी, उसको बेचकर जो रुपए मिलेंगे, उसमें घर
बनवाया जाएगा। ओम खेत में दिन-रात खूब मेहनत करता, जबकि घनश्याम
भगवान की पूजा प्रार्थना में व्यस्त रहता।

फ़सल तैयार हो गई और उसे बेचा गया। ओम ने कहा, “मुझे धनराशि का ज़्यादा
भाग मिलना चाहिए क्योंकि मैंने खेत में ज़्यादा मेहनत की है।” दूसरी
ओर घनश्याम ने कहा, “मैंने भी दिन-रात भगवान की पूजा की जिससे अच्छी
फ़सल तैयार हुई है।”

यह झगड़ा बढ़ गया तो दोनों मुखिया के पास गए। मुखिया ने दोनों की बात
सुनकर दोनों को एक-एक बोरी कंकड़ मिला चावल दिया और बोला, “कल साफ़
करके ले आना। फिर मैं फ़ैसला सुनाऊँगा।"

ओम पूरी मेहनत से चावल साफ़ करने लगा। रात भर वह जितना चावल साफ़ कर
सकता था, उतना उसने किया। घनश्याम ने केवल भगवान की प्रार्थना की।

सुबह मुखिया ने दोनों को चावल दिखाने को कहा। ओम ने आधे से ज़्यादा
चावल साफ़ कर दिए थे। घनश्याम से बोला गया तो उसने कहा, “मैंने भगवान
से प्रार्थना की है, चावल साफ़ हो गए होंगे।"

जब देखा गया तो चावल की पूरी बोरी उसी तरह थी। 
फिर मुखिया ने फ़ैसला सुनाया – “मेहनत करने से ही कार्य सफ़ल होता है।
केवल ईश्वर के ऊपर आश्रित होकर प्रार्थना करने से कोई भी काम पूरा
नहीं होता। अतः ओम ने ज़्यादा मेहनत की है। अतः उसे ज़्यादा रुपया
मिलेगा।”

